
Lerik Rayon İcra Hakimiyyəti başçısı
 Rövşən Elmidar oğlu Bağırovun 

2015-ci ilin yekunları ilə bağlı

H e s a b a t ı

Hörmətli qonaqlar! 

Hörmətli yığıncaq iştirakçılar!
 

Beynəlxalq aləmdə gündən-günə dərinləşən siyasi və iqtisadi mübarizələr çoxsaylı problemlər törətməkdədir. Həm postsovet məkanında, həm də Yaxın Şərqdə baş verənlər bütövlükdə dünyanı həlli müşkül olan qarşıdurmalar girdabına yuvarlayıb. Müəyyən qüvvələrin öz siyasi və iqtisadi maraqlarını təmin etmək üçün nisbətən zəif ölkələri qurbana çevirməsi prosesi 20-30 il sonra da aradan qalxmayacaq. Azərbaycan xalqı xoşbəxtdir ki, bu gün dövlətimiz Heydər Əliyevin uzaqgörənliklə hazırladığı siyasi kursu uğurla davam etdirməklə idarə olunur. Ona görə də bəzi  dövlətlərin beynəlxalq aləmdəki olan-qalan nüfuzu da əriyib getdiyi bu günlərdə Azərbaycanın dünya miqyasındakı reytinqi artmaqda davam edir.

Nazirlər Kabinetinin 2015-ci ilin  sosial-iqtisadi  inkişafının  yekunlarına və  qarşıda duran vəzifələrə həsr olunmuş  iclasında Prezident İlham Əliyev beynəlxalq aləmdə baş verən ictimai-siyasi və iqtisadi hadisələri, onların fonunda ölkəmizdə baş verən prosesləri xarakterizə edərək bildirmişdir ki, 2015-ci ildə dünyada iqtisadi böhran daha da dərinləşmişdir. Bizim regionumuzda isə iqtisadi böhranla yanaşı, siyasi və hərbi böhran müşahidə olunur. Əfsuslar ki, mövcud olan münaqişələr 2015-ci ildə öz həllini tapmadı. Əksinə, dünyada və xüsusilə bizim regionumuzda yeni təhlükə ocaqları yaranmışdır. Əlbəttə ki, bu hadisələr regionumuzun ümumi inkişafına mənfi təsir göstərmişdir. Yaxın Şərqdə - İraqda, Suriyada, Liviyada münaqişələr, qanlı toqquşmalar, müharibələr davam edir. Neftin qiyməti dünya bazarında kəskin aşağı düşmüşdür. Bu bizim gəlirlərimizə mənfi təsir göstərmişdir. Yəni, 2015-ci ildə geosiyasi və geoiqtisadi mənzərə çox narahatedici və ağır oldu. Bu reallıqdır. Biz reallıqla hesablaşmalıyıq. Əlbəttə ki, bu reallığı nəzərə alaraq öz siyasətimizi bu il və bundan sonrakı illərdə də davam etdirəcəyik. O ki, qaldı ölkəmizin inkişafına, Azərbaycan 2015-ci ildə uğurla inkişaf etmişdir. Qarşıda duran bütün vəzifələr icra edilmişdir. Ölkəmizin beynəlxalq nüfuzu daha da artmışdır.

Azərbaycanda dinamik, çoxşaxəli sosial-iqtisadi inkişaf, günün tələbləri ilə ayaqlaşan davamlı islahatlar, beynəlxalq siyasət meydanında söz sahibi olmaq hədəfi uğurla reallaşır. Müstəqilliyini 25 il öncə bərpa etmiş gənc bir dövlət olan Azərbaycan öz uğurları ilə tarixə yeni, mühüm səhifələr yazır. Azərbaycan Prezidenti İlham Əliyev ölkədə milli təhlükəsizliyi təmin etmək və həm də belə bir qlobal ağır, qeyri-müəyyən şəraitdə sosial-iqtisadi inkişafa nail olmaq üçün yürüdülən siyasətə xüsusi önəm verir. 2015-ci ildə ümumi daxili məhsul 1 faizdən çox, sənaye istehsalı 2,4 faiz, kənd təsərrüfatı 6,6 faiz, qeyri-neft sənayesi isə 8,4 faiz artmışdır. Prioritet elan olunmuş qeyri-neft sənayesinin bu dinamizmi gərginliyin artdığı müasir beynəlxalq şəraitdə çox mühüm irəliləyişdir. Dünyada baş verən siyasi, iqtisadi, sosial kataklizmlərə baxmayaraq ölkəmiz yenə də beynəlxalq sferada kapital yönəldilməsi üçün cəlbediciliyini qoruyur.

2015-ci ildə Azərbaycan iqtisadiyyatına 20 milyard dollar sərmayə qoyulmuşdur ki, bunun yarısını xarici sərmayə təşkil edir. 5 min 240 sahibkara güzəştli şərtlərlə 250 milyon manat məbləğində kreditlər verilmişdir. Bunun böyük əksəriyyəti aqrar sektora, regionlara verilmişdir.

Davos Dünya İqtisadi Forumunun ölkə iqtisadiyyatlarının rəqabət qabiliyyətliliyinə görə Azərbaycanı 40-cı yerə layiq görməsi də ölkəmizin dinamik inkişafını təsdiq edir. İki yüz ölkənin arasında 40-cı yeri tutmaq, bir çox inkişaf etmiş ölkələri qabaqlamaq doğrudan da böyük nailiyyətdir. Bu mərhələni düşünülmüş siyasət, iqtisadi islahatlar sayəsində əldə etmək mümkün olmuşdur. Hazırda bu yüksək templəri növbəti illərdə də saxlamaq və iqtisadi inkişafı uzunmüddətli, dayanıqlı etmək üçün bütün addımlar atılır. Çünki iqtisadi uğurlar və iqtisadi müstəqillik dövlət müstəqilliyimizin təməl daşıdır. Dövlət başçısı bu dinamizmin qorunacağını qeyd edərək, reallaşdırılan strategiyada xalqla iqtidarın inamlı birliyinin olduğunu bir daha diqqətə çatdırdı: “Bütün çətinliklərə, beynəlxalq iqtisadi böhranlara, siyasi-hərbi böhranlara baxmayaraq, Azərbaycan inamla irəliyə gedəcək. Azərbaycanda sabitlik təmin edilir, ictimai-siyasi vəziyyət müsbətdir. Azərbaycanda xalqla iqtidar arasında birlik möhkəmlənir və bu amillər bizim uğurlu inkişafımızı şərtləndirir”. 
Artıq 10 ildir ki, Azərbaycan Respublikasının Prezidenti cənab İlham Əliyevin bu yüksək forumda iştirakı və çıxışı, respublikamızın nail olduğu dinamik inkişaf, əldə etdiyi makroiqtisadi sabitlik inkişaf etmiş dövlətlərin marağına səbəb olmuş, respublikamızın dünya iqtisadiyyatındakı rolu yüksək qiymətləndirilmişdir. Təsadüfi deyildir ki,  yanvar ayında Davos Dünya İqtisadi Forumunun icraçı sədri tərəfindən cənab İlham Əliyev Forumda onuncu dəfə iştirak etdiyinə Davos fəxri üzvlər klubunun nişanına layiq görülmüşdür.
Müşavirədə 2015-ci ildə ölkəmizdə baş vermiş əlamətdar hadisələri qeyd edən dövlət başçımız  bildirmişdir ki, respublikamızın dünyada artan nüfuzunun, bizə olan inam və etimadın nəticəsidir ki, bu il də ölkəmizdə mötəbər tədbirlər reallaşdırılacaq: “Bu il Bakıda mötəbər beynəlxalq tədbir - Sivilizasiyalar Alyansının Qlobal Forumu keçiriləcək. Bu, dünya miqyasında çox böyük beynəlxalq tədbirdir. BMT-nin fəal iştirakı, dəstəyi ilə keçirilən tədbirlərdir. Mən çox şadam ki, növbəti Qlobal Forum Azərbaycanda keçiriləcək. Bu, Azərbaycanda həmin istiqamətdə görülən işlərə BMT tərəfindən verilən böyük qiymətdir. Bilirsiniz ki, Bakıda ənənəvi Humanitar forumlar keçirilir. Mədəniyyətlərarası Dialoq forumları bir neçə dəfə keçirilmişdir. Sivilizasiyalar Alyansının Qlobal Forumunun Bakıda keçirilməsi, doğrudan da, həm bizə verilən böyük qiymətdir, həm də ki bizim üçün böyük şərəfdir”.

Təbii ki, Nazirlər Kabinetinin iclasında səsləndirilən bütün fikir, təklif, arqument və faktlar vacib və xalqımızın ürəyincə idi. Ancaq ən maraqlı məqam dövlət başçımızın bir gün sonra imzalayacağı sərəncam barədə bilavasitə bu iclasda söz açması oldu: “Bu Qlobal Forumun Azərbaycanda keçirilməsini, ümumiyyətlə, bu sahəyə verdiyimiz diqqəti və əldə etdiyimiz nailiyyətləri nəzərə alaraq mən bu ili Azərbaycanda ”Multikulturalizm ili" elan edirəm. Azərbaycan multikulturalizmlə bağlı çox böyük işlər görüb. Azərbaycan nümunəsi göstərir ki, multikulturalizm yaşayır. Baxmayaraq bəzi siyasətçilər deyirlər ki, multikulturalizm iflasa uğrayıb. Bəlkə haradasa iflasa uğrayıb. Amma Azərbaycanda yaşayır və bu meyillər, bu ideyalar güclənir, ictimaiyyətdən də daha çox dəstək alır. Biz bu yolla gedəcəyik". 
Müşavirədə Cənab Prezident əldə olunan uğurlarla yanaşı son vaxtlar neftin qiymətinin kəskin ucuzlaşması və manatın məzənnəsinin dəyişməsi ilə bağlı yaranan çətinlikləri də qeyd etdi və bu vəziyyətdən istifadə edərək süni qiymət artımının yolverilməz olduğunu, Azərbaycanda istehsal olunan məhsulların qiymətinin artırılmasının ümumiyyətlə müzakirə mövzusu ola bilmədiyini diqqətə çatdırdı. 

Ölkə başçısının nazirlər kabinetinin iclasında pensiya və əmək haqlarının artırılması ilə bağlı təkliflərin hazırlanması üçün hökumətə verdiyi  tapşırıqlar və qısa müddətdə pensiya və müavinətlərin, əmək haqlarının artırılması, “Qeyri-neft məhsullarının ixracının stimullaşdırılması ilə bağlı əlavə tədbirlər”, “İnvestisiyaların təşviqi ilə bağlı əlavə tədbirlər haqqında” sərəncamlar imzalaması əhalinin mövcud vəziyyətdən çıxarılması istiqamətində atılmış uğurlu və önəmli addımlardır. 

Eyni zamanda manatın devalvasiyası nəticəsində ərzaq məhsullarının kəskin bahalaşmasının qarşısının alınması məqsədilə ölkə başçısı tərəfindən dərhal tədbirlərin görülməsi, yanvarın 15-də buğdanın idxalı və satışını, buğda məmulatları və çörəyin istehsalı və satışını 18 faizlik əlavə dəyər vergisindən azad edilməsi haqqında sərəncam imzaladı. Süni qiymət artımının qarşısının alınması üçün müvafiq dövlət qurumlarına və hüquq mühafizə orqanlarına tapşırıqlar verdi.

Bütün bunlarla yanaşı yanvar ayının 18-də cənab Prezidentin yanında iqtisadi və sosial məsələlərin həlli ilə bağlı yenidən müşavirənin keçirilməsi, əhalinin sosial müdafiəsinin təmin edilməsi, bütün sahələrdə, xüsusilə biznes və sahibkarlığın inkişafı, bank və tikinti sektorunda şəffaflığın təmin edilməsi, süründürməçilik, bürokratiya və korrupsiya  halları ilə bağlı ciddi tapşırıqların verilməsi, Milli Məclisin növbədənkənar iclasının keçirilərək əhalinin həyat şəraitinin yaxşılaşdırılması məqsədilə bir sıra qanunlara dəyişikləri edilməsi, xüsusilə əmanətlərin sığortalanması, gömrük tarifləri, vergi məcəlləsində edilən dəyişikliklər əhali tərəfindən razılıqla qarşılanır. Dəyişikliklərə əsasən investisiya təşviqi sənədini almış hüquqi şəxslər və fərdi sahibkar müvafiq icra hakimiyyəti orqanının təsdiqedici sənədini aldığı andan texnikanın, texnoloji avadanlıqların və qurğuların idxalı, mülkiyyətində olan əmlaka və ya istifadəsində olan müvafiq torpaqlara görə 7 il vergi ödəməkdən, əldə etdiyi gəlir və mənfəətin  50%-i  7 il müddətinə ödəməkdən azad edilmişdir.

Sənaye istehsalının artırılması, yeni texnoparkların, sənaye kəndlərinin yaradılması istiqamətində işlərin aparıldığını, lakin nəticələrin olmadığını vurğulayan Azərbaycan Respublikasının Prezidenti İlham Əliyev bu sahəyə cavabdehlik daşıyan mərkəzi icra orqanlar və xüsusilə, yerli icra orqanlarının da fəallıq göstərməsinin vacibliyini qeyd etmiş, bu sahənin inkişafı ilə məşğul olan sahibkarlara hər cür şəraitin yaradılması, hər bir rayonun iqtisadi və sənaye potensialının güclənməsi üçün tapşırıqlar vermişdir. 
Nazirlər Kabinetində cənab Prezidentin giriş və yekun nitqləri fəaliyyətimizdə proqram kimi qəbul edilmiş, qeyd edilmiş nöqsanların aradan qaldırılması və verilmiş tapşırıqların rayonda icrasına başlanılmışdır. Rayon icra hakimiyyəti hüquq mühafizə orqanları ilə birgə əhalini narahat edən  süni qiymət artırılmasını dərhal nəzarətə götürmüşdür. Görülmüş qabaqlayıcı tədbirlər  və sahibkarla aparılan profilaktik söhbətlər öz bəhrəsini vermişdir. Rayonda  əhalinin daha çox istifadə etdiyi un, çörək və digər zəruri ərzaq malları İqtisadiyyat nazirliyinin müəyyənləşdirdiyi qiymətlərə satılır və bu gündəlik nəzarətimizdədir. Hazırda rayonda 50 kiloqramlıq bir kisə un 23-24 manata, 500 qramlıq çörək isə əvvəlki kimi 30 qəpiyə satılır.
Azərbaycan Respublikasının Prezidenti cənab İlham Əliyevin tapşırığına əsasən əhalinin ərzaq və kənd təsərrüfatı məhsullarına artan tələbatının ödənilməsi, istehlakçıların seçim imkanlarının artırılması, eləcə də süni qiymət artımının qarşısının alınması məqsədi ilə kənd təsərrüfatı məhsullarının satış yarmarkası təşkil edilmişdir. Yarmarkada müxtəlif növ ərzaq məhsulları, o cümlədən meyvə tərəvəz, toyuq, süd məhsulları, ət, həmçinin müxtəlif çeşiddə çərəzlər bazar qiymətlərindən 20-30 faiz ucuz satılmışdır. Belə yarmarkaların tez-tez keçirilməsi nəzərdə tutulmuşdur.

2015-ci il rayonumuz üçün də uğurlu il olmuşdur. Respublikamızda aparılan ardıcıl, uğurlu iqtisadi reformalar rayonumuzun da sosial-iqtisadi inkişafına ciddi təsir göstərmişdir. İqtisadiyyatın bütün sahələrində uğurlara imza atılmışdır.

2015-ci il ərzində  sahibkarlıq subyektlərində, digər sahələrdə 732 nəfər rayon sakini işlə təmin edilmişdir ki, bunlardan da 460-u daimi iş yerləridir. Üçüncü Dövlət Proqramının icrası ilə bağlı 1309 nəfər, ümumilikdə isə Dövlət Proqramlarının icrası ilə bağlı son 12 ildə rayonumuzda 10317 yeni iş yeri açılmışdır. Yeni yaradılan iş yerlərinin 40 faizdən çoxu daimi iş yerləridir. 

Rayonumuz dağlıq relyefdə yerləşdiyindən əhalinin əsas məşğuliyyəti və gəlir əldə etdiyi sahə kənd təsərrüfatıdır. Kənd təsərrüfatının inkişafı ilə bağlı rayonumuzda bir sıra işlər həyata keçirilsə də,  görülən işlər günün tələbləri səviyyəsində olmamışdır. 

2015-ci ildə yeni cins mal-qaranın yetişdirilməsi ilə əlaqədar 170 baş heyvanda süni mayalanma aparılmış, 172 baş sağlam buzov əldə edilmişdir. Tələb olunan miqdarda toxumun olmaması heyvanların cins tərkibinin dəyişdirilməsində problemlər yaradır. İribuynuzlu mal-qaranın baş sayı 38101 baş, keçən ilin müvafiq dövrünə nisbətən 163 baş çox, qoyun və keçilərin sayı 132385 baş, 230 baş çox olmuşdur. Təsərrüfatlarda diri çəkidə 5938,3 ton ət, keçən ilin müvafiq dövrünə nisbətən 1023,1 ton çox, 15644,4 ton süd, 450,2 ton çox, 7315 min ədəd yumurta, 2880 min ədəd çox, 229,3 ton yun, keçən ilə nisbətən 1,5 ton çox  istehsal olunmuşdur. 

2015-ci ilin məhsulu üçün rayon üzrə əkilmiş 1454 hektar sahədən  2790,2 ton  taxıl, keçən ilin müvafiq dövrünə nisbətən 363,2 ton çox, 1297 hektar sahədən 17537 ton kartof, 134 ton çox, 295 hektar sahədən 3981 ton tərəvəz, 13,4 ton çox, 426 hektar sahədən 1667 ton meyvə, 1037 ton çox məhsul əldə edilmişdir. Buğda istehsalında hər  hektardan məhsuldarlıq 19,5 sentner olmuşdur.

2016-cı ilin məhsulu üçün 2015-ci ilin payızında 2005 hektar, əvvəlki ilə nisbətən 809 hektar çox sahədə taxıl əkini aparılmışdır. Dövlət səviyyəsində kənd təsərrüfatının inkişafına verilən dəstək, cənab Prezidentin tapşırığı ilə məhsul istehsalçılarına yanacaq və motor yağlarına görə verilən subsidiyaların artırılması, güzəştli şərtlərlə gübrələrin verilməsi kəndçidə torpağa bağlılığı artırmışdır. Bu proses davamlı olmalı, ərazi icra nümayəndələri, bələdiyyə sədrləri daim bu istiqamətdə əhali arasında iş aparmalı, şum və biçin kompaniyası dövründə müəyyən olunmuş normativ qiymətlərə əməl olunmasını nəzarətdə saxlamalıdırlar. 
Hesabat ilində Kənd Təsərrüfatı Nazirliyi tərəfindən Lerik şəhərində kənd təsərrüfatı idarəsi üçün inzibati binanın tikintisində işlər davam etdirilmişdir. Cənab Prezidentin kənd təsərrüfatının inkişaf etdirilməsinə xüsusi qayğı və diqqəti və yaxın vaxtlarda bu idarənin fəaliyyətə  başlaması rayonda kənd təsərrüfatının idarə edilməsi ilə bağlı qarşıya çıxan problemlərin həllində önəmli rol oynayacaqdır. 

Rayonumuzun iqtisadiyyatının əsasını kənd təsərrüfatı təşkil edir. Rayonda mövcud olan 13,6 min hektar əkin sahəsindən ancaq çoxillik əkin sahələri də daxil olmaqla 3 min hektara yaxın sahədə əkin işləri aparılır. Kənd təsərrüfatı texnikalarının olmaması, mövcud texnikaların köhnə və görülən işlərin çox baha olması əkin sahələrinin genişləndirilməsinə, sahələrin aqrotexniki qaydalara uyğun əkilməməsinə səbəb olur. Rayonumuzda üzümçülüyün, çayçılığın, tütünçülüyün inkişafı üçün münbit şərait və keçmiş ənənələr mövcuddur. Kartof və tərəvəz məhsullarının, meyvə bağlarının daha da genişləndirilməsi, məhsuldarlığın artırılması üçün hər cür şərait vardır. 

Ekoloji cəhətdən təmiz ərzaq məhsullarının istehsalının artırılması üçün istehsal olunan məhsulun əhalidən alınmasını təmin etmək məqsədilə tədarük məntəqələri yaradılmalıdır. İnanıram ki, yerli sahibkarlardan bu istiqamətdə də  sərmayə qoyanlar olacaqdır.  Hazırda yerli sahibkar tərəfindən Peştətük kəndində süfrə suyu və şirə sexinin tikintisinə başlanılmışdır. Bu gələcəkdə həm Zuvand ərazisində, həm də digər ərazilərdə meyvəçiliyin daha da inkişafına stimul verəcək, burada təbii şəkildə bitmiş meyvə və giləmeyvələrin emal üçün qəbul edilməsi əhalinin gəlirlərinin artmasına zəmin yaradacaqdır. 

Min hektarlarla məhsuldar torpaq sahələrinə malik olan vətəndaşlarımızın bu sahənin inkişafına meyl göstərməməsi, əkin-biçin, maldarlıqla məşğul olmaması, ərazi icra nümayəndələrini, bələdiyyə qurumlarını narahat etməlidir. Bütün dünyada olduğu kimi ölkəmizdə də iqtisadi çətinliklərin artması, neft və neft məhsullarının qiymətinin kəskin surətdə aşağı düşməsi sakinlərimizi torpağa daha da bağlamalı, əkin sahələri genişləndirilməli, heyvandarlıq inkişaf etdirilməlidir. Kənd təsərrüfatının inkişaf etdirilməsi ərzaq bolluğunun yaranması ilə yanaşı hər bir ailənin maddi vəziyyətinin yüksəlməsini təmin edəcəkdir. Yerli qurumlar, ziyalılar bu istiqamətdə əhali arasında geniş izahat işləri aparmalıdır.

Rayonun Piran kəndində fəaliyyətə başlayan broyler fabriki artıq “Lebro” əmtəə nişanı ilə məhsullarını bazara çıxartmışdır. Müəssisənin fəaliyyətə başlaması rayonumuzda quş əti istehsalını artırmışdır.
Rayonda il ərzində mövcud olan 10 mindən yuxarı arı ailəsindən 150 tondan çox ekoloji cəhətdən təmiz bal istehsal olunmasına baxmayaraq məhsulun sənaye üsulu ilə qablaşdırılması və satışını təşkil etmək mümkün deyildir. Maraqlı hallardan biri də odur ki, bal istehsalı ilə məşğul olan bütün arıçılar bu problemi qaldırsalar da heç biri əməli işlə məşğul olmur, məhsulun sənaye üsulu ilə qablaşdırılmasına, bal və bal məhsullarının satışı üçün ayrıca satış məntəqəsinin yaradılmasına təşəbbüs göstərmirlər. Baxmayaraq ki, başqa sahələrdən fərqli olaraq bu sahənin inkişafı üçün İqtisadiyyat  Nazirliyinin Sahibkarlığa Kömək Milli Fondu güzəştli şərtlə kreditlər verir. Təkcə sahibkarlarımızdan ancaq təşəbbüskarlıq göstərmək qalır.  

2015-ci ildə bütün maliyyə mənbələri hesabına tikinti komplekslərində 17919,69 min manat məbləğində və yaxud 2014-cü ilin müvafiq dövründən 4199,9 min manat çox təmir-tikinti işləri həyata keçirilmişdir.
Nəqliyyat müəssisələri və avtomobil nəqliyyatı sahəsində fəaliyyət göstərən fiziki şəxslər tərəfindən hesabat ilində 347 min ton və yaxud keçən ilə nisbətən 18 min ton çox yük, 1552 min nəfər və ya 6,5 faiz çox sərnişin daşınmışdır. Nəticədə yük və sərnişin daşınmasından 2944 min manat, 2014-cü ilə nisbətən 124 min manat və ya 4,4 faiz çox gəlir əldə edilmişdir.

Rabitə müəssisələri tərəfindən hesabat ilində faktiki qiymətlərlə 513,4 min manatlıq, o cümlədən əhaliyə 405,4 min manatlıq və ya keçən ildəkindən 3,3 faiz çox rabitə xidməti göstərilmişdir. Ərazilərimizdə internet xidməti şəbəkəsi genişləndirilmiş, yeni kabel xətləri çəkilmiş, rabitə xətlərində təmir-bərpa işləri aparılmışdır. 

Rayonda işləyənlərin orta aylıq nominal əmək haqları 280,1 manat olmuşdur ki, bu da keçən ilə nisbətən çoxdur.

Gəlirlərin artması ilə yanaşı əhalinin ticarət şəbəkələrindən aldıqları istehlak malları və onlara göstərilən xidmətlərin çeşidi və həcmi də artmışdır. 2015-ci ildə əhaliyə 71848,1 min manatlıq istehlak malları satılmış və pullu xidmət göstərilmişdir ki, bu da keçən ilin müvafiq dövrünə nisbətən 1,1 faiz çoxdur. Pərakəndə əmtəə dövriyyəsi 1,4 faiz və ya 476,1 min manat, pullu xidmətlərin həcmi isə 1,8 faiz və ya 88,9 min manat çoxalmışdır. Muzdla işləyənlərin orta aylıq əmək haqqı 10 faiz artaraq 328 manata, adambaşına düşən pərakəndə əmtəə dövriyyəsi 5,5 faiz artaraq 717,2 manata, adambaşına düşən pullu xidmətlərin həcmi 8,2 faiz və ya 1277 min manat çoxalmışdır.
Hesabat ilində rayon əhalisinin sayı 1,3 faiz artaraq 81,9 min nəfərə çatmışdır. Əhalinin 9,9 faizi şəhərdə, 90,1 faizi isə kənd yerlərində yaşayır. Rayon əhalisinin 50,3 faizini kişilər, 49,7 faizini isə qadınlar təşkil edir. 2015-ci ildə 1494 doğum, 356 ölüm, 535 nikah, 37 nikahın pozulması qeydi aparılmışdır.  Rayon üzrə ümumi artım 159 nəfər, təbii artım 1138 nəfər olmuşdur. Hesabat ilində 68 nəfər rayona gəlmiş, 147 nəfər buradan köçmüşdür.
2015-ci ildə 180 şagird yerlik Ambu və Pirasora kənd tam orta məktəbləri üçün yeni bina tikilmiş,  rayon təhsil şöbəsi tərəfindən Lerik şəhər 3 saylı tam orta, Sors kənd ümumi orta məktəbi, Sorsçay kənd ibtidai məktəbi əsaslı təmir edilmişdir. Heydər Əliyev Fondunun maliyyə dəstəyi ilə 100 yerlik uşaq bağçasının tikintisi başa çatdırılmış, 180 şagird yerlik Boykəndil kənd tam orta və Əvilə kənd ümumi orta məktəbləri üçün yeni binaların tikintisi davam etdirilmişdir.
Vətəndaşların müraciətləri nəzərə alınaraq hesabat ilində rayon icra hakimiyyətinin daxili imkanları hesabına rayonumuzun Vistən və Orand kəndlərində tibb məntəqələri inşa edilmişdir. Lerik şəhər uşaq bağçası əsaslı təmir edilmiş, bağçada yeni qruplar fəaliyyətə başlamış, 10-dan yuxarı rayon sakini daimi işlə təmin olunmuşdur.

Son illərdə Lerik şəhəri daxil olmaqla 45 yaşayış məntəqəsi üzrə 4152 ailənin yaşayış evi qazlaşdırılmışdır. Hesabat ilində Anburdərə, Zəriküməco, Hıramo, Yuxarı Bilnə, Nıso-Murya, Qədiməkücə, Livədirqə kəndlərinin qazlaşdırılması başa çatdırılmışdır. Hazırda Murya, Durğan, Mastayıl və Əvilə kəndlərinin qazlaşdırılmasında tikinti işləri davam etdirilir. Rayonun digər kəndlərinin qazlaşdırılması üçün “Azəriqaz” İstehsalat  Birliyinə müraciət edilmişdir. 

Hesabat ilində rayon ərazisində, əsasən Lerik şəhəri olmaqla 1254 m2 istinad divarı bərpa olunmuş, 3782,6 m2 divar ağlay plitələri ilə üzlənmiş, səkilərə 644 m2 tamet plitəsi döşənmişdir. Lerik şəhərinin küçə və yollarında 23,7 min m2 asfalt örtüyü salınmış, yeni müasir işıqlanma sistemləri quraşdırılmışdır. C.Cabbarlı, İ.Yaqubov, H. Heydər, V.Müslümov, A.Əsədullayev küçələrində işıqlandırma sistemi bərpa edilmişdir. Daxili imkanlar hesabına XV-XVI əsrə aid “Xəlifə Zəkəriyyə” türbəsinin, Lerik və Noda kənd qəbirstanlıqların ətrafı abadlaşdırılmışdır. Yağış sularının kənarlaşdırılması üçün 600 metrdən yuxarı suaxarı yenidən qurulmuşdur. Lerik şəhərinin giriş hissəsində yeni istirahət parkı inşa edilmiş, rayon ərazisində digər abadlıq işləri həyata keçirilmişdir.

Evləri qəza vəziyyətində olan vətəndaşlar üçün Fövqəladə Hallar Nazirliyi tərəfindən 7 fərdi yaşayış evinin tikintisində işlər sürətlə davam etdirilmiş, ilin sonunda daha 2 evin tikintisinə başlanılmışdır. Rayonumuzda qəza vəziyyətində olan çadırlarda və ya yaxın qohumlarının evində yaşayaraq Fövqəladə Hallar Nazirliyi tərəfindən yeni yaşayış evlərinin tikilməsini 30-dan çox vətəndaşımız da səbirsizliklə gözləyir. Bu vətəndaşların yuxarı dövlət orqanlarına və rayon icra hakimiyyətinə etdikləri çoxsaylı müraciətlər nəzərə alınaraq rayon icra hakimiyyəti tərəfindən Nazirlər Kabineti və Fövqəladə Hallar Nazirliyi qarşısında məsələ qaldırılmışdır. İnanırıq ki, yaxın zamanlarda onlar üçün də evlərin tikintisi reallaşdırılacaqdır.

Cənab Prezidentin tapşırığına əsasən Lerik şəhərinin içməli su təchizatının yaxşılaşdırılması və kanalizasiya sisteminin yaradılması ilə bağlı bir sıra işlər həyata keçirilmiş, Qosmalian-Lerik yüksək təzyiqli magistral su xətti, şəhərdaxili su və kanalizasiya xətlərinin bir hissəsi quraşdırılmış, bir neçə məhəllədə su tutarları inşa edilmişdir. Hazırda evlərə sayğacların qoyulması işləri aparılır. Tikinti aparılarkən şəhər təsərrüfatına və ayrı-ayrı vətəndaşlarımıza ciddi ziyan dəymişdir. Belə ki, şəhərdaxili küçələrin bütün asfalt örtüyü qazılmış, istinad divarları, səkilər, işıqlandırma sistemi sıradan çıxarılmışdır. Lerik şəhərindəki acınacaqlı vəziyyətlə bağlı əlaqədar qurumlar, tikintini həyata keçirən Türkiyə Respublikasının “Gəlişim” şirkəti qarşısında dəfələrlə məsələ qaldırılmasına baxmayaraq heç bir əməli iş görülməmişdir. 

Rayonumuzda saysız-hesabsız bulaqlar, dağların bol çeşmələrindən qidalanaraq  axan çayların olmasına baxmayaraq bir sıra ərazilərimiz içməli su sarıdan olduqca əziyyət çəkirlər. Bəzi kəndlərimizdə yay aylarında içməli su min bir əzab-əziyyətlə kilometrlərlə aralıdan müxtəlif vasitələrlə daşınır. Su sarıdan ciddi çətinlik çəkən 33 yaşayış məntəqəsində yaşayan əhalinin içməli su ilə təmin edilməsindən ötrü əraziyə yaxın olan su mənbələrindən, bulaqlardan istifadə edilməli və ya artezian quyuları qazılmalıdır. 

Rayon icra hakimiyyətinin daxili imkanları və əhalinin dəstəyi ilə keçən illər ərzində yaşayış məntəqələrində 20-dən yuxarı artezian quyu qazılmışdır. Lerik şəhərinin və eyni zamanda ayrı-ayrı yaşayış məntəqələrimizin su problemlərinin həlli ilə bağlı  Nazirlər Kabinetinə, “Melorasiya və Su Təsərrüfatı” ASC-ə,  “Azərsu” ASC-ə müraciətlər edilmişdir.

Son illərdə torpaqlardan istifadənin səmərəliliyinin artırılması, əkinə yararlı torpaq sahələrinin genişləndirilməsi və suvarma suyu ilə təminatının yaxşılaşdırılması, habelə əhalinin içməli suya olan tələbatının ödənilməsi sahəsində irimiqyaslı layihələr həyata keçirilməkdədir.

Azərbaycan Respublikası Prezidentinin 15 dekabr 2015-ci il tarixli “Əkin sahələrinin suvarma suyu ilə təminatının yaxşılaşdırılmasına və əhalinin içməli suya olan tələbatının ödənilməsinə dair əlavə tədbirlər haqqında” sərəncamı ilə 2016-cı ildə 40 şəhər və rayonun 148 yaşayış məntəqəsində  əkin sahələrinin və əkin üçün istifadə olunan həyətyanı torpaq sahələrinin suvarma suyu ilə təminatının yaxşılaşdırılması, habelə əhalinin içməli suya olan tələbatının ödənilməsi üçün 150 subartezian quyusunun layihələndirilməsi və qazılması məqsədi ilə Azərbaycan Respublikası Prezidentinin ehtiyat fondundan Azərbaycan Meliorasiya və Su Təsərrüfatı Açıq Səhmdar Cəmiyyətinə 10 milyon manat ayrılmışdır. Qeyd olunan sərəncama əsasən 2016-cı ildə rayonumuzun Kələxan kəndində artezian quyusunun qazılması nəzərdə tutulmuşdur. 

Rayon əhalisinin dayanıqlı elektrik enerjisi ilə təmin eilməsi daim nəzarətdə saxlanılmışdır. Lerik şəhərində 17 meqavatlıq modul tipli elektrik stansiyasının tikintisi ilə əlaqədar olaraq 35 kv-luq yüksək gərginlikli Lerik-Telavar-Yardımlı elektrik hava xətti yenidən inşa olunmuş, Lənkəran-Hamarat-Lerik elektrik hava xətti isə əsaslı təmir olunmuşdur. Lerik şəhəri, Mastayıl və Hıramo kəndləri istisna olmaqla digər yaşayış məntəqələrini elektrik enerjisi ilə təmin edən xətlərdə heç bir əsaslı təmir-bərpa işləri aparılmamışdır. Sahənin idarə edilməsi üçün montyor və digər texniki işçilər çatışmır. Keçən əsrin 60-cı illərində inşa edilmiş 10 və 04 kv-luq elektrik hava xətləri uzun illər əsaslı təmir aparılmadan istismar edildiyindən tam qəza vəziyyətinə düşmüşdür.  Azərbaycan Respublikası Prezidentinin 10 fevral 2015-ci il tarixli Sərəncamı ilə yaradılan “Azərişıq” ASC-nin yerli strukturunun rayonumuzda fəaliyyətə başlaması səbəbindən təsərrüfatda işləyən daha 30-dan yuxarı işçi işdən azad edilmişdir. Bu da onsuzda çətin şəraitdə işləyən şəbəkənin işini daha da çətinləşdirmişdir. 29 inzibati ərazi dairəsini, 162 yaşayış məntəqəsinin elektrik enerjisi ilə təmin etmək üçün 18 nəfər mantyorun əməyindən istifadə edilir. Kirəvud, Nücü, Çayrud, Rəzgov, Əliabad inzibati ərazi dairələrinə heç bir mantyor, 35/10 kv-luq Hamarat və Şingədulan yarımstansiyalarında  xidmət üçün növbətçi belə təyin edilməmişdir. 

Yeni fəaliyyətə başlayan “Azərişıq” ASC tərəfindən Cəngəmiran, Şingədulan, Mistan, Lüləkəran, Kəlvəz və Blaband kəndlərində yeni transformatorlar quraşdırılması, elektrik dirəklərinin və xətlərinin dəyişdirilərək sib kabellə əvəz edilməsi işlərinə start verilsə də, bu iş də yarımçıq saxlanıldı. Nəzərdə tutulan işlər tam olaraq Mistan kəndində yekunlaşdırılmış, Kəlvəz kəndində isə son tamamlama işləri aparılır.  

 Mal-materialların çatışmaması və uzun illərdir ki, elektrik təsərrüfatında əsaslı təmir işləri aparılmadığından xətlər demək olar ki, tam yararsız haldadır. Adi yağışlı günlərdə, ən zəif külək əsəndə ərazilərdə günlərlə işıq olmur, bu da əhali arasında ciddi narazılıq yaradır. Rayon icra hakimiyyətinin daxili imkanları və kənd sakinlərinin köməyi ilə bərpa edilən elektrik xətləri isə müvəqqəti xarakterli olur. Əhalini dayanaqlı elektrik enerjisi ilə təmin etmək üçün rayon paylayıcı elektrik şəbəkəsi “Azərişıq” ASC qarısında ciddi məsələ qaldırmalıdır. 

Son illər ölkəmizdə kəndara yollarının əsaslı təmir edilməsi ilə bağlı Azərbaycan Respublikası Prezidenti tərəfindən maliyyə vəsaitlərinin ayrılmasına başlanılmış və bu sahə daim diqqətdə saxlanılır. Artıq rayonumuzda 26 km-lik Lerik-Qosmalian-Kəlvəz avtomobil yolu inşa edilmiş, 36 km-lik Noda-Şingədulan-Xanagah avtomobil yolunun 18 km-i asfaltlaşdırılmışdır. Yolun tikintisinin tam başa çatdırılması üçün tələb olunan 11 milyon əlavə vəsait ayrılmadığından 2015-ci ildə yolda heç bir tikinti işi aparılmamışdır. Neftin qiymətinin kəskin şəkildə aşağı düşməsi səbəbindən büdcəyə daxilolmalar azalsa da, inanırıq ki, cənab Prezidentin həmişə qeyd etdiyi və xüsusi nəzarəti ilə həyata keçirilən sosial layihələrin icrası davam etdiriləcək və əhalimizin hədsiz sevincinə səbəb olan Noda-Şingədulan-Xanagah yolunun tikintisinin davam etdirilməsi üçün maliyyə vəsaiti ayrılacaqdır. 

Rayon büdcəsinin vəsaiti hesabına şəhər daxili küçələr və kəndlərimizə gedən avtomobil yollarının asfaltlaşdırılmasında son illər bir sıra işlər həyata keçirilmiş, 10 km-dən yuxarı kənddaxili yollar, o cümlədən 2015-ci ildə Ambu kəndinə gedən avtomobil yolu asfaltlaşdırılmışdır.

Rayon icra hakimiyyətinin daxili imkanları və ayrı-ayrı iş adamlarının, kənd sakinlərinin köməyi ilə vaxtaşırı olaraq kəndara yollarında təmir-bərpa işləri aparılır. Son illər Livədirqə, Murya, Almu, Davradibi kəndlərinə gedən yollar üzərində salınmış yeni körpülərin tikintisinə 400 min manatdan yuxarı vəsait xərclənmişdir.

Rayon üzrə bütün ATS-lər elektron tipli ATS-lərlə əvəzlənmişdir. Almu və Mistan kəndlərinin hər birində 64 nömrəlik yeni elektron ATS quraşdırılmışdır. Elektron ATS-lərin quraşdırılması rayon əhalisinin sürətli internet xidmətindən istifadəsini asanlaşdırmışdır. 2016-cı ildə Nücü, Kəlvəz, Peştətük, Almu və Hamarmeşə kəndlərində elektron ATS-lər üçün yeni binaların tikilməsi nəzərdə tutulmuşdur. Lakin görülmüş işlərlə yanaşı bu sahədə bir sıra problemlər hələdə sakinlərimizi narahat edir. 10-a yaxın kəndimizdə poçt şöbəsi binalarının tikintisinə, rayon poçtamtının və telekommunikasiya qovşağının yerləşdiyi inzibati binanın əsaslı təmirə, 20-dən yuxarı telefonlaşdırılmamış yaşayış məntəqələrinin telefonlaşdırılmasına ciddi ehtiyac vardır.

Cənab Prezidentin daim qeyd etdiyi, kiçik və orta sahibkarlığın daha da inkişaf etdirilməsi üçün Lerik şəhərində “Azəri Finans” və “Finca” bank olmayan kredit təşkilatları və “Kapital” bankın rayon şöbəsi tərəfindən tədbirlər davam etdirilmişdir. 

2015-ci ildə “Azəri Finans” bank olmayan kredit təşkilatı tərəfindən 220 nəfərə 310 min manat, o cümlədən 16 nəfər kənd təsərrüfatı məhsullarının istehsalı ilə məşğul olan sahibkara 70 min manat,  “Finka” bank olmayan kredit təşkilatı tərəfindən 560 nəfərə 830 min dollar kredit verilmişdir. “Finka” kredit təşkilatı tərəfindən verilən kiçik həcmli kreditlər ancaq kənd təsərrüfatı məhsullarının artırılmasına yönəldilmişdir. “Kapital” bankın rayon şöbəsi tərəfindən 2,5 milyondan yuxarı kreditlər isə ancaq gündəlik tələbat kreditləri olmuşdur. Rayon üzrə verilən bütün kreditlər 24-30 faiz arasındadır. Bu da çox böyük faiz təşkil etdiyindən nəticədə rayon sakinlərimiz kreditin qaytarılması zamanı böyük çətinliklərlə üzləşirlər. 

İqtisadiyyat  Nazirliyinin Sahibkarlığa Kömək Milli Fondunun vasitəsilə 2002-2014-cü illər ərzində Lerik rayonu üzrə 150 sahibkara 14 milyon manat, o cümlədən 2014-cü ildə 43 sahibkara 4,8 milyon manat güzəştli kreditlər verilmişdir. Bu kreditlər hesabına 1417, o cümlədən 2014-cü ildə 69 yeni iş yerinin açılması mümkün olmuşdur. Son illər verilmiş güzəştli kreditlər hesabına Lerik rayonu üzrə müasir texnologiyalardan istifadə edilməklə illik istehsal gücü 3,5 min ton quş əti olan 2 quşçuluq təsərrüfatı, illik istehsal gücü 18 min ton qüvvəli yem olan 1 müəssisə, gündəlik istehsal gücü 7,7 (illik istehsal gücü 2,8 min) ton olan 2 çörək zavodu inşa edilmişdir. Hazırda bir çörək zavodunun və  illik istehsal gücü 4,6 milyon litr süfrə suları olan 1 müəssisənin tikintisində işlər davam etdirilir. Bu müəssisələrin maliyyələşdirilməsi nəticəsində 203 yeni iş yeri açılmışdır. 2015-ci ildə rayonumuzda fəaliyyət göstərən 77 sahibkara Sahibkarlığa Kömək Milli Fondunun xətti ilə 445,5 min manat güzəştli kredit verilmişdir. 

Cənab Prezidentin tapşırığına uyğun olaraq rayonumuzda yaşayan bütün imtiyazlı kateqoriyadan olan şəxslər daim rayon icra hakimiyyətinin diqqət mərkəzində olmuşdur. Bütün milli və dini bayramlarda bu kateqoriyadan olan vətəndaşlara maddi yardım və ərzaq bağlamaları verilmiş, onlarla tez-tez görüşlər təşkil edilmiş, məişət problemlərinin  həll edilməsi istiqamətində tədbirlər görülmüşdür. Hal-hazırda Əmək və Əhalinin Sosial Müdafiəsi Nazirliyi tərəfindən Lerik rayonunda mənzil növbəsində olan 10 nəfər Qarabağ müharibəsi əlili və şəhid ailələri üçün fərdi yaşayış evlərinin tikintisi həyata keçirilir.

Rayon əhalisinin sağlamlığını qorumaq məqsədi ilə 7 xəstəxana, 19 həkim və 51 tibb məntəqəsi  fəaliyyət göstərir. Bu tibb ocaqlarında 56 həkim və 182 nəfər orta tibb işçisi çalışır. İl ərzində rayon mərkəzi xəstəxanasının səyyar həkim briqadaları mütəmadi olaraq rayonun kəndlərində olmuş, mərkəzi xəstəxanaya müraciət edə bilməyən 324 nəfər xroniki xəstəni müayinədən  keçirərək onlara lazımi tibbi yardım göstərmiş, sağlamlıqlarını qorumaq istiqamətində onlara tövsiyələr vermişdir. 

Haftoni, Tikəband, Piran, Lərmərud, Boykəndil, Blaband, Nuravud kənd məntəqələri cari, Əliabad kənd xəstəxanası əsaslı təmir edilmişdir. 2015-ci ildə 2 ədəd yeni stomatoloji dəst, müxtəlif təyinatlı tibbi avadanlıqlar, profilaktik peyvəndləri müvafiq stabil temperaturda qoruyub saxlamaq üçün 20 ədəd tək kameralı tibbi soyuducu, 5 ədəd kompüter, 1 ədəd qan analizatoru alınmışdır. 

Azərbaycan Respublikası Prezidentinin tapşırığı əsasında rayonumuzda 40 min nəfər əhali arasında kütləvi dispanserizasiya aparılmış, qan vermə aksiyası keçirilmişdir.

Əvvəlki illərdə Səhiyyə Nazirliyi tərəfindən rayonumuza işləmək üçün yeni mütəxəssislər göndərilsə də, bu səhiyyə sahəsində olan kadr çatışmazlığını aradan qaldırmaq üçün kifayət etmir. Rayonumuzda ixtisaslı həkim kadrlarına və tibb işçilərinə ciddi ehtiyac vardır. Tibb işçilərinin çatışmaması səbəbindən bir sıra ərazilərimizdə həkim və tibb məntəqələrinin fəaliyyəti dayandırılmışdır.

Rayonda fəaliyyət göstərən 15 uşaq bağçasında 495 nəfər uşaq tərbiyə alır. Bu da rayonda yaşayan 1-6 yaşlı uşaqların 6 faizini təşkil edir. Uşaq bağçalarında yerlərin məhdud olması ilə əlaqədar digər bağçayaşlı uşaqların məktəbəqədər təhsil müəssisələrinə cəlb olunması hələlik imkan xaricindədir. Bununla belə, bağça təlim-tərbiyəsindən kənarda qalan 652 nəfər 5-6 yaşlı uşaqlar ümumtəhsil məktəblərində hazırlıq siniflərinə cəlb olunmuşdur. 705 nəfər 1-ci sinfə, 497 nəfər uşaq isə 9-cu sinfə qəbul edilmişdir. Ümumilikdə rayonda fəaliyyət göstərən təhsil müəssisələrində və uşaq bağçalarında uşaqların təlim-tərbiyəsi ilə 1404 nəfər müəllim və pedaqoji işçi məşğul olur. Rayonumuzda ümumtəhsil məktəblərində, məktəbəqədər müəssisələrdə maddi-texniki bazanın yaxşılaşdırılması ilə yanaşı təhsilin səviyyəsində də uğurlar müşahidə olunmaqdadır. Hazırda rayon üzrə elmlər namizədlərinin sayı 17 nəfər, ali təhsilli mütəxəssislərin sayı 2964 nəfər, orta ixtisas mütəxəssislərin sayı isə 3082 nəfərdir. Lakin təhsil, səhiyyə, mədəniyyət və digər zəruri sahələrimizdə ali və orta ixtisas təhsilli mütəxəssislərə ciddi ehtiyac vardır. Bu boşluqların doldurulması üçün isə rayonumuzda heç bir ali və orta ixtisas təhsil verən təhsil müəssisələri fəaliyyət göstərmir. 

2015-ci ildə təhsil müəssislərinə 10 ədəd notbook, 3 ədəd proyektor və digər zəruri avadanlıqlar verilmiş, 18 məktəb və təhsil şöbəsi  internet şəbəkəsinə qoşulmuşdur. 

2014-2015-ci tədris ilində tam orta və ümumi orta təhsil pilləsindən buraxılış imtahanı verən şagirdlərin hamısı attestat və şəhadətnamə almışdır. 541 nəfər, o cümlədən 202 nəfər qız attestat almışdır. Eksternat qaydası ilə 12 nəfər, o cümlədən 6 nəfər qız ümumi orta təhsil haqqında şəhadətnamə almışdır. Ümumi orta təhsil pilləsindən 7 nəfər, o cümlədən 3 nəfər qız ”Xüsusi nümunəvi şəhadətnaməyə” layiq görülmüşdür. Təkcə builki məzunlardan 116 nəfər, o cümlədən 30 nəfər qız ali məktəblərə qəbul olunmuş, onlardan 15 nəfər 500-dən, 6 nəfəri isə 600-dən yuxarı bal toplamışdır. Məhz, bunların nəticəsidir ki, 2015-ci ildə abituriyentlərin bal göstəriciləri artan xətt üzrə inkişaf edərək əvvəlki illərlə müqayisədə 168,765-dən 185,864-ə yüksəlmişdir. 

Təhsilin bütün pillələrində istedadlı uşaqların aşkarlanıb üzə çıxarılması diqqətdə saxlanılmışdır. Vizəzəmin, Monidigah, Nuravud kənd, Lerik şəhər  1 və 3 saylı, internat məktəblərinin şagirdləri məktəblilər arasında keçirilən müxtəlif bilik yarışları və fənn olimpiadaların respublika mərhələsində iştirak edərək yer tutmuşdur.

Bütün bunlarla yanaşı təhsil sahəsində də həlli vacib problemlər qalmaqdadır. 49 məktəbimiz və rayon təhsil şöbəsi uyğunlaşdırılmış binada yerləşir. Məktəblərimizin ixtisaslı fənn müəllimlərinə, coğrafiya, fizika, kimya-biologiya, xarici dil müəllimlərinə tələbatı hələlik ödənilməmişdir.

Son illər məktəb və məktəbəqədər uşaq müəssislərinin maddi texniki bazasının gücləndirilməsinə baxmayaraq bu sahədə olan bir çox problemlər həll olunmaq əvəzinə daha da artır. Yeni inşa edilmiş 30-dan yuxarı məktəbin qızdırılması qazanxana sistemi ilə həyata keçirilir. Lakin yanacaq üçün ayrılan vəsaitin azlığı, ərazilərdə enerjinin tez-tez kəsilməsi məktəblərdə dərsə davamiyyətin, təhsilin səviyyəsinin aşağı düşməsinə zəmin yaradır. Rayon təhsil şöbəsi, rayon maliyyə idarəsi məsələni hərtərəfli araşdırmalı, məktəblərin istilik təminatı üçün tələb olunan vəsaitin və generatorların alınmasına ciddi səy göstərməlidirlər.

Heç bir maddi-texniki bazaya malik olmayan, keçən əsrin ortalarında inşa edilmiş, hal-hazırda tam qəza vəziyyətində olan mövcud peşə məktəbində il ərzində 90-120 nəfər şagird qadın bərbəri, kompüter mütəxəssisi, traktorçu və digər peşələr üzrə təhsil alır. Son illər rayonumuzda turizm istirahət əyləncə mərkəzlərinin, şadlıq saraylarının, ictimai iaşə obyektlərinin artmasını nəzərə alaraq peşə məktəbində bu sahələrdə fəaliyyət göstərmək üçün mütəxəssislərin hazırlanmasına diqqət artırılmalıdır. 

Rayonumuzda 11 mədəniyyət evi, 55 klub, 64 kütləvi kitabxana, Heydər Əliyev Mərkəzi, Tarix Diyarşünaslıq muzeyi, Uzunömürlülər muzeyi, Rəsm Qalereyası fəaliyyət göstərir. Mədəniyyət müəssisələrində 489 nəfər işləyir ki, onlardan 32 nəfəri ali, 54 nəfəri orta ixtisas, 376 nəfəri isə orta təhsillidir. Şöbədə çalışanların 256 nəfəri və ya 52 %-ni qadınlar təşkil edir. Mədəniyyət sahəsi üzrə ali təhsilli, ixtisaslı mütəxəssislərin azlığı bu sahənin inkişafında müəyyən çətinliklər yaradır, göstərilən xidmətin keyfiyyətində özünü büruzə verir. Son illər mədəniyyət və turizm sahəsində işləmək üçün ali məktəbləri bitirmiş gənclərimiz işlə bağlı müraciətlər etsə də, vakant iş yeri olmadığından onları işlə təmin etmək mümkün olmamışdır. Rayon mədəniyyət və turizm şöbəsinin rəhbərliyi bu məsələni diqqətdə saxlamalı, günün tələblərinə cavab verə bilməyən işçiləri, ali təhsilli və gənc mütəxəssislərlə əvəzləməlidir. Atılan bu addımlar həm də gənclərin rayonumuzdan köçməsinin qarşısını almış olar. 

Rayon tarix və diyarşünaslıq muzeyinin günün tələbləri səviyyəsində olmaması, eksponatların nümayişi üçün otaqların azlığı və darısqallığı bir sıra çətinliklər yaratsa da, hesabat ilində muzeydə 2735 min nəfər ziyarətçi  rayonumuzun tarixini əks etdirən eksponatlarla tanış olmuş, onlara rayonun tarixi, adət-ənənələri haqqında ətraflı məlumat verilmişdir. 972 nəfər burada ekskursiyada olmuş, 24 mühazirə, 15 digər proqram və tədbir keçirilmişdir.

Heydər Əliyev Mərkəzində il ərzində 75 tədbir keçirilmiş, 3448 nəfər ziyarətçi Ulu Öndərin həyat və fəaliyyətini əks etdirən eksponat, foto və digər arxiv sənədləri ilə tanış olmuşdur. 16 gənc cütlük bu müqəddəs məkanda nikah bağlamışdır. 

Ümummilli lider Heydər Əliyevin zəngin irsinin öyrədilməsi məqsədilə 2014-cü  ilin fevral-may ayları ərzində rayonun ümumtəhsil məktəblərinin 545 nəfər 11-ci sinif şagirdi mərkəzdə keçirilən tarix dərslərinə cəlb edilmişdir. 2015-ci ilin noyabr ayından başlayan tarix dərsləri Ulu Öndərin anadan olmasının 93-cü ildönümü günü, mayın 10-da başa çatdırılmışdır. Bu dərslərdə 36 tam orta məktəbin 563 nəfər 11-ci sinif şagirdi iştirak edərək xalqımızın ümummilli lideri Heydər Əliyevin müstəqil Azərbaycanın çağdaş tarixindəki mühüm rolu haqqında məlumatlar əldə etmişdir. 

297,4 min ədəd kitab fonduna malik kitabxanalarımızdan il ərzində 24,1 min nəfər oxucu istifadə etmişdir. 

Yeni il şənliyi, Novruz bayramı və digər ümumxalq bayramları rayonumuzda fəaliyyət göstərən musiqi kollektivlərinin rəngarəng musiqi nömrələri ilə daha da zənginləşmişdir. Xalqımızın qan yaddaşına əbədi olaraq yazılmış 20 yanvar, 26 fevral, 31 mart və digər tarixi günlərə həsr edilmiş tədbirlər keçirilmişdir. Hesabat ilində rayonumuzda bir neçə teatr kollektivinin iştirakı ilə teatr tamaşaları göstərilmişdir. Rayon icra hakimiyyəti və mədəniyyət və turizm şöbəsinin birgə təşkilatçılığı ilə II Dünya Müharibəsinin iştirakçısı, görkəmli ziyalı Həmzə Şıxəliyevin 100, yazıçı-dramaturq Məmmədhüseyn Əliyev və II Dünya Müharibəsinin iştirakçısı, ağsaqqal Daşdəmir Paşayevin 90, şair-publisist Ağacəfər Həsənlinin 60, şair Balayar Sadiqin 50 illik, ictimai xadim Miri Qənbərovun 80 illik yubileyləri geniş əhali kütləsinin iştirakı ilə geniş qeyd edilmişdir.

Lerik rayonunda işləyən və işsiz əhalini əhatə edən iqtisadi fəal əhali 32394 nəfər təşkil etmişdir. İl ərzində rayon məşğulluq mərkəzi tərəfindən 8 nəfər vətəndaşa işsizlik statusu verilmiş, 10 nəfər vətəndaşa isə işsizlik müavinəti təyin edilmişdir.

Rayonda qeyri-məşğul əhalinin sosial müdafiəsinin təmin edilməsi, xüsusi ilə gənclərin məşğulluğunun gücləndirilməsi sahəsində aktiv tədbirlərin həyata keçirilməsi məqsədi ilə 11 sentyabr 2015-ci il tarixdə rayon Mədəniyyət evinin foyesində “Əmək yarmarkası” keçirilmişdir. Yarmarkada 22 müəssisə iştirak etmişdir. Burada 17 dövlət, 5 qeyri-dövlət müəssisəsi tərəfindən  414 boş iş yeri təqdim edilmişdir. Tədbirdə 275 nəfər iştirak etmişdir ki, onlardan 50 nəfərinə işə düzəlməkdən ötrü göndəriş məktubu verilmişdir. 

2015-ci il ərzində rayon Məşğulluq Mərkəzinə 366 nəfər iş axtaran vətəndaş müraciət etmişdir. Mərkəzdə qeydiyyatda olan vətəndaşlardan 214 nəfəri aidiyyəti üzrə mərkəzi xəstəxanada, Mədəniyyət və turizm şöbəsində, Meşə mühafizə və bərpası müəssisəsində, Kommunal müəssisələr istehsalat birliyində, Qaz İstismar sahəsində, Gigiyena və epidemiologiya mərkəzində, Yaşıllaşdırma idarəsində və sair təşkilatlarda müvafiq işlərlə təmin olunmuşdur. 

Rayonumuzda ilbəil artan tikinti-quraşdırma işləri, açılmış yeni müəssisələr sakinlərimizin işsizlik problemlərini tam aradan qaldırmamışdır. Hələ də vətəndaşlar işlə təmin olunmaqla bağlı rayon icra hakimiyyətinə müraciətlər edirlər. Min hektarlarla məhsuldar torpaq sahələrinə malik olan vətəndaşlarımızın bu sahənin inkişafına meyl göstərməməsi, əkin-biçin, maldarlıqla məşğul olmaması, ərazi icra nümayəndələrini, bələdiyyə qurumlarını narahat etməlidir. Bütün dünyada olduğu kimi ölkəmizdə də iqtisadi çətinliklərin artması, neft və neft məhsullarının qiymətinin kəskin surətdə aşağı düşməsi sakinlərimizi torpağa daha da bağlamalı, əkin sahələri genişləndirilməli, heyvandarlıq inkişaf etdirilməlidir. Kənd təsərrüfatının inkişaf etdirilməsi ərzaq bolluğunun yaranması ilə yanaşı hər bir ailənin maddi vəziyyətinin yüksəlməsini təmin edəcəkdir. Yerli qurumlar, ziyalılar bu istiqamətdə əhali arasında geniş izahat işləri aparmalıdır.

Çox narahatedici məsələlərdən biri də idarə, müəssisə və təşkilatlarda, ərazilərimizdə yaranan vakant iş yerlərinin heç bir növbə gözlənilmədən bəzən ehtiyacı olmayan vətəndaşlara verilməsidir. Rayon Məşğulluq mərkəzi rayonda fəaliyyət göstərən idarə, müəssisə və təşkilatlarla işini birgə qurmalı, məşğulluq mərkəzinin təqdimatı olmadan işçi işə götürülməməlidir. Qanunun tələblərini pozanlar haqqında normativ hüquqi aktlara müvafiq tədbirlər həyata keçirilməlidir.  

Lerik şəhərinin təmizliyi, şəhər təsərrüfatının saxlanması, yaşıllıqların qorunması və artırılması, kommunal mənzillərə xidmət göstərilməsi, şəhərin işıqlandırma sisteminin idarə edilməsi üçün rayon kommunal müəssisələri istehsalat birliyi, yaşıllaşdırma sahəsi, mənzil istismar sahəsi, rayon işıqlandırma idarəsi fəaliyyət göstərir. 

Yeni yaradılan işıqlandırma idarəsi kiçik olan kollektivi ilə birlikdə şəhərdə mövcud olan işıqlandırma sisteminin idarə edilməsini günün tələbləri səviyyəsində qurmağa çalışmışdır. Lakin rayon icra hakimiyyətinin dəstəyi ilə ildən-ilə bu müəssisələrin maddi-texniki bazası gücləndirilsə də, müəssisələrə yeni maşın və texnikalar, avadanlıqlar alınsa da, göstərilən xidmətin səviyyəsində irəliləyişlər az hiss edilir. Belə ki, şəhərin mərkəzi küçəsi istisna olmaqla digər küçələrdə zibillərin qablaşdırılması üçün yeşiklərin qoyulmaması, zibilin vaxtında daşınmaması, küçələrin süpürülməməsi, suötürücü arx və kanalların təmizlənməməsi, park və xiyabanlarda olan ağaclara, bəzək kollarına lazımi xidmətin göstərilməməsi, kommunal mənzillərin ətrafında həftələrlə zibilin yığılaraq qalması əhalinin haqlı narazılığına səbəb olur. 2015-ci ildə böyük dövlət vəsaiti hesabına alınaraq şəhərin park və xiyabanlarında əkilmiş gül kolları, bəzək ağaclarından əsər-əlamət belə qalmamışdır. Ayrı-ayrı vətəndaşlara məxsus heyvanların şəhərin küçələrinə, park və xiyabanlarına nəzarətsiz buraxılması da narahatedici məsələlərdəndir. Kommunal müəssisələri istehsalat birliyi, mənzil istismar sahəsi büdcədən maliyyələşdirilsə də, bu müəssisələr həm də qismən özünü maliyyələşdirən təşkilatlardır. Çox təəssüflər olsun ki, büdcə təşkilatları istisna olmaqla heç bir digər hüquqi və fiziki şəxslərdən, fərdi vətəndaşlardan müəssisələrin hesabına vəsait daxil olmur. Kommersiya dükanları, şadlıq evləri və vətəndaşlarla müqavilələrin bağlanmaması və ya bağlanmış müqavilələrə əməl olunmaması təəssüf yaradır. Rayon icra hakimiyyətinin müdaxiləsindən sonra bu sahədə cüzi dəyişiklik olsa da, günün tələblərinə cavab vermir.  Şəhər icra nümayəndəliyi bu məsələləri ciddi nəzarətə götürməli, göstərilən xidmətlərə görə müqavilələrin bağlanmasını və rüsumların yığılmasını təmin etməlidir.

Lerik şəhərində, Lənkəran-Lerik avtomobil yolunun kənarında yerləşən ərazilərdə, kəndlərimizdə hələ də ayrı-ayrı vətəndaşlar tərəfindən qanunsuz tikinti işlərinin aparılması davam etdirilir. Bu məsələnin rayon icra hakimiyyətində bir neçə dəfə müzakirə edilməsinə baxmayaraq hələ də əlaqədar qurumlar bu cür qanunsuzluqların qarşısının alınmasında gözləmə mövqeyi tuturlar. Hamı bilməlidir ki, rayonda aparılan hər hansı qanunsuz tikinti işləri sonda rayonumuzun ümumi görünüşünə, tikintilərin qeydiyyatsız qalmasına, baş verə biləcək bədbəxt hadisələrin artmasına şərait yaradır. 

Bütün bunların qarşısını almaqdan ötrü cənab Prezident tərəfindən 30 sentyabr 2015-ci il tarixdə Azərbaycan Respublikası Cinayət Məcəlləsində dəyişikliklər edilməsi haqqında Qanun imzalanmışdır. Qanuna əsasən mülkiyyət, istifadə və ya icarə hüququ olmadan torpaq sahəsini özbaşına hasarlama, becərmə və ya dəyişdirmə, torpaq sahəsi üzərində özbaşına tikinti və quraşdırma işlərinin aparılmasına görə bir ildən üç ilədək müddətdə azadlıqdan məhrumetmə, bu əməllər kənd təsərrüfatı təyinatlı torpaqlarda törədildikdə üç ildən beş ilədək azadlıqdan  məhrumetmə cəzası nəzərdə tutulmuşdur. Ərazi icra nümayəndələri, bələdiyyə sədrləri və digər aidiyyəti şəxslər bu məsələni daim diqqətdə saxlamaqla qanunun tələblərinə əməl etməli, əhali arasında izahat işləri aparmalıdır.                

Lerik rayonunun hüquq mühafizə orqanları Azərbaycan  Respublikasının  Konstitusiyasını, Azərbaycan  Respublikasının  qanunlarını, Azərbaycan Respublikası Prezidentinin  fərman və sərəncamlarını rəhbər tutaraq, qanunçuluğun möhkəmləndirilməsi, hər kəsin qanun qarşısında bərabərliyi, vətəndaşların hüquq və azadlıqlarına hörmət edilməsi, rayonda cinayətkarlığa və hüquq pozuntularına qarşı mübarizə istiqamətində müəyyən işlər görmüşdür.

Belə ki, 2015-ci ildə rayonda 31, o cümlədən 12 böyük ictimai təhlükə törətməyən, 16  az ağır, 2 ağır, 1 xüsusilə ağır cinayət hadisəsi baş vermişdir. Cinayətlərin sayı 16 fakt, böyük ictimai təhlükə törətməyən cinayətlərin sayı 12 fakt, az ağır cinayətlərin sayı 1 fakt, xüsusilə ağır cinayətlərin sayı isə 1 fakt azalmış, ağır cinayətlərin sayı sabit qalmışdır.

Rayon ərazisində 40,5 min hektar meşə sahəsi vardır ki, bu da rayon ərazisinin 37 faizini təşkil edir. Hesabat ilində 21 hektar sahədə meşə səpini, 50 hektar sahədə isə meşə əkini işləri aparılmışdır. Bundan başqa meşə sahələrindən 98 min ədəd ting çıxarılaraq əkin işlərinin aparılmasına görə respublikanın ayrı-ayrı rayonlarına verilmiş, tinglərin bir hissəsi isə Lənkəran-Lerik avtomobil yolunun və kəndara avtomobil yollarının kənarlarında, boş meşə sahələrində əkilmişdir. 

2015-ci ildə 57942 min manatlıq 2124 kub metr odun tədarük edilərək təhsil, səhiyyə, mədəniyyət və digər müəssislərə və əhaliyə satılmışdır. Bundan başqa qanunsuz qırıntıya görə 3345 manat cərimə, yardımçı təsərrüfatda istehsal olunan 240 kiloqram bal satışına görə 3080 manat, meşə ərazilərindən ot tədarükünə görə isə 2850 manat vəsait müəssisənin hesabına köçürülmüşdür. 

Heydər Əliyev Fondunun vitse prezidenti Leyla xanım Əliyevanın təşəbbüsü ilə yaradılmış “İdeya” ictimai birliyinin “Ümumrespublika Yaşıllaşdırma” marafonu çərçivəsində 2015-ci ildə də  rayonumuzda ağacəkmə kompaniyası uğurla davam etdirilmişdir. Lənkəran-Lerik, Noda-Şingədulan, Lerik-Qosmalıan avtomobil yolunun kənarlarında, ərazilərdə yeni ağaclar əkilmiş, yaşıllıqlar salınmışdır. Lerik şəhərinin  “Velaçola” adlanan ərazisində 1 hektardan yuxarı sahədə mindən çox müxtəlif növ ağac əkilmiş, ərazi çəpərlənmiş, ağaclara qulluq göstərilməsi üçün işçilər ayrılmışdır. Lakin təəssüflər olsun ki, əkilmiş ağacların əksəriyyəti baxımsızlıqdan yanmışdır. 

Ərazilərdə fəaliyyət göstərən təhsil, səhiyyə və mədəniyyət müəssisələrinə məxsus torpaq sahələrində 3 mindən yuxarı ağac əkmişdir. Əkilən bütün ağacların düzgün inkişaf etməsi üçün diblərinə xüsusi hazırlanmış ağaclar basdırılmış, ağacların mütəmadi suvarılması nəzarətə götürülmüşdür. Ümumilikdə 2015-ci ildə Meşə mühafizəsi və bərpası müəssisəsi ilə birlikdə rayon ərazisində 60 mindən yuxarı ağac əkilmişdir. 

2015-ci ildə rayon Əhalinin sosial müdafiəsi mərkəzi tərəfindən 843 nəfər ailəyə ünvanlı dövlət sosial yardımı, 3105 nəfərə isə sosial müavinət ödənişi həyata keçirilmişdir. Ünvanlı dövlət sosial yardımın təyinatı və ödənişi sahəsində bir sıra işlər görülsə də, hələ də bu sahədə nöqsanlara rast gəlinir. Ünvanlı dövlət sosial yardımın mahiyyəti, təyinatı ilə bağlı tələb olunan sənədlər, ödənilmə qaydası haqqında əhali arasında maarifləndirmə işləri düzgün aparılmadığından vətəndaşlar tərəfindən lazımsız yazışmalar, şikayətlər davam etməkdədir. Əhalinin sosial müdafiə mərkəzinin əməkdaşları, ərazi icra nümayəndələri, bələdiyyə qurumları bu məsələni daim diqqətdə saxlamalıdırlar.

Hesabat ilində Əmək və Əhalinin Sosial Müdafiəsi Nazirliyi tərəfindən rayonumuzun 6 nəfər sakininə pulsuz avtomobillər verilmişdir.  Rayon icra hakimiyyəti tərəfindən növbəlilik prinsipləri gözlənilməklə, 10 nəfər xüsusi imtiyaza malik şəxslər üçün fərdi yaşayış evinin tikintisinə görə tələb olunan müvafiq sənədlər  hazırlanaraq nazirliyə təqdim edilmiş və hazırda nazirlik tərəfindən tikilən həmin evlərdə son tamamlanma işləri həyata keçirilir.

Dövlət Sosial Müdafiə Fondunun rayon şöbəsində 142 nəfər hüquqi şəxs, 311 nəfər fiziki şəxs, 692 nəfər torpaq mülkiyyətçisi, 21780 nəfər sığorta şəhadətnaməsi alan şəxs, 10929 nəfər pensiya alan vətəndaş qeydiyyatdadır və onlara fond tərəfindən xidmət göstərilir. 2015-ci il ərzində büdcə təşkilatlarından 3028,8 min manat və ya 96 faiz, qeyri büdcə təşkilatlarından 290,3 min manat və ya 96,7 faiz vəsait daxil olmuşdur ki, bu da pensiya və müavinətlərin vaxtında və tam ödənilməsinə zəmin yaratmışdır.

2015-ci ildə rayonumuzun yerli gəlir və xərcləri 18291 min manat proqnozlaşdırılmış və  16842,3 min manat vəsait xərclənmişdir. Yerli büdcənin mədaxil hissəsinin cari gəlirləri 2228 manata qarşı 2264 min manat icra edilmişdir. 2015-ci il üçün rayonumuzun yerli gəlir və xərcləri 16783,5 min manat, o cümlədən büdcənin mədaxil hissəsinin yerli gəlirləri isə 2268 min manat proqnozlaşdırılmışdır.

Azərbaycan Respublikasının Prezidenti cənab İlham Əliyevin idmana göstərdiyi yüksək diqqət və qayğı nəticəsində Azərbaycan artıq beynəlxalq aləmdə idman ölkəsi imicini qazanmışdır. 2015-ci ildə ilk Avropa Oyunlarının ölkəmizdə keçirilməsi Azərbaycan Respublikasının Prezidenti cənab İlham Əliyevin idmana göstərdiyi yüksək diqqət və qayğısının bariz nümunəsidir. 50 dövlətdən gələn 6 mindən yuxarı idmançının iştirakı ilə keçirilən idman yarışları respublikamızda əsl bayram əhval ruhiyyəsi yaratdı. İdmançılarımızın parlaq qələbələri, bayrağımızın yüksəklərə qalxması  hər birimizin ürəyini qürur hissi ilə doldurdu. 
Sevindirici haldır ki, ilk Bakı Avropa Oyunları Əməliyyat Komitəsi tərəfindən Lerik rayonunda da Məşəl Estafeti keçirildi və minlərlə Lerik sakini bu möhtəşəm anları yaşadı. 01 may 2015-ci il tarixdə Lerik şəhərinin giriş qapısında Lənkərandan gətirilmiş “Bakı-2015” birinci Avropa Oyunlarının məşəlinin təntənəli qarşılanma mərasimi keçirildi. Mərasimdə aprelin 26-da Azərbaycan Respublikasının Prezidenti İlham Əliyev, birinci xanım, birinci Avropa Oyunları Təşkilat Komitəsinin sədri Mehriban Əliyeva, Avropa Olimpiya Komitəsinin prezidenti Patrik Hikki və eləcə də 150-dən artıq qonağın iştirakı ilə dövlətimizin başçısı tərəfindən Atəşgah məbədində “Bakı-2015” birinci Avropa Oyunları məşəlinin alovlandırılması mərasiminin əks olunduğu videoçarx nümayiş etdirildi.
Birinci Avropa Oyunlarının Məşəli Lerik şəhərindəki “Uzunömürlülər” Muzeyində nümayiş etdirildi, uzunömürlülərlə xatirə şəkli  çəkdirildi. Yürüş iştirakçıları muzeydəki eksponatlarla tanış oldular.
“Bakı-2015” birinci Avropa Oyunlarının respublikamızda keçirilməsi 2015-ci ildə  rayonumuzda da idmanın inkişafına stimul vermişdir. Yeniyetmə və gənclərin iştirakı ilə müxtəlif idman yarışları keçirilmiş, gənclərin, yeniyetmələrin, əhalinin kütləvi idmana daha yaxından cəlb olunmasına səy göstərilmişdir. Ümummilli lider Heydər Əliyevin xatirəsinə həsr olunmuş mini-futbol üzrə rayon birinciliyi, 28 may Respublika günü münasibəti ilə futbol, voleybol, 31 dekabr Dünya Azərbaycanlılarının Həmrəyliyi Günü münasibəti ilə sərbəst güləş üzrə rayon birinciliyi keçirilmişdir. Ağır atletika üzrə yeniyetmələr arasında keçirilən Azərbaycan birinciliyində rayonumuzun komandası fəal iştirak etmiş, 1 nəfər birinci yer, 2 nəfər ikinci yer, 1 nəfər üçüncü yeri tutmuşdur. Komandamızın üzvlərindən 2 nəfəri respublikanın yığma komandasının tərkibində Türkiyədə keçirilən beynəlxalq turnirdə ölkəmizi layiqincə təmsil edərək hər ikisi ikinci yeri tutmuşdur.

Çağırışyaşlı gənclərin hərbi xidmətə hazırlanması, vətənə məhəbbət ruhunda tərbiyə edilməsinə nail olmaq məqsədi ilə Böyük Vətən Müharibəsi və Qarabağ müharibəsi iştirakçıları ilə onların görüşlərinin keçirilməsi daim diqqət mərkəzində saxlanılmışdır. Hər il Böyük Vətən Müharibəsində Qələbənin ildönümü gənclərin iştirakı ilə təntənəli qeyd edilmişdir. May ayında Milli Məclisinin deputatı İqbal Məmmədovun, rayonun hüquq mühafizə orqanlarının, idarə, təşkilat və müəssisə rəhbərlərinin iştirakı ilə 1941–1945-ci illər Böyük Vətən Müharibəsində Qələbənin 70-ci ildönümü münasibəti ilə ümumrayon tədbiri və müharibə veteranları ilə görüş keçirilmiş, müharibə iştirakçılarına hədiyyələr təqdim edilmişdir.

Cənab Prezidentin sərəncamına uyğun olaraq 2015-ci ilin iyul ayında rayon icra hakimiyyəti başçısının, veteranların, ağsaqqal və ziyalıların iştirakı ilə  gənclərin təntənəli şəkildə hərbi xidmətə yola salınması mərasimi keçirilmişdir. Rayon gənclər və idman idarəsi, Səfərbərlik və Hərbi Xidmətə Çağırış üzrə Dövlət Xidmətinin rayon şöbəsi bu cür tədbirlərin vaxtaşırı keçirilməsini diqqətdə saxlamalıdır.  

Gənclərdə sağlam həyat tərzinin formalaşdırılması, onların narkomaniya kimi zərərli vərdişlərdən çəkindirilməsi istiqamətində bir sıra tədbirlər keçirilmiş, gənclərlə maarifləndirici söhbətlər aparılmışdır. Gənclərdə sağlam həyat tərzinin formalaşdırılması, onları zərərli vərdişlərdən çəkindirmək məqsədi ilə hazırlanmış plakatlar, buklet-kitabçalar paylanılmışdır.

Rayonumuzda dini dözümlülüyün təmin edilməsi məqsədi ilə dini icmalarla əlaqəli işin qurulması təmin edilmişdir. Milli-mənəvi dəyərlərimiz olan dini ibadət yerləri, məscidlər və ziyarətgahların bərpası diqqətdə saxlanılmışdır. Lerik şəhər məscidində təmir-bərpa işləri aparılmış, yeni minarələr ucaldılmış, həyətinə asfalt döşənmişdir. Lerik şəhəri, Gürdəsər və Boykəndil kəndlərində xeyir-şər evləri inşa edilmişdir. Dövlət-din münasibətlərinin təbliği, radikal dini cərəyanların yayılmasının qarşısının alınması məqsədilə Dini Qurumlarla İş üzrə Dövlət Komitəsi ilə birgə tədbirlər keçirilmiş, rayonda dini sabitliyin qorunması təmin edilmişdir. Cənab Prezidentin sərəncamı ilə “Multikulturalizm ili” elan edilmiş 2016-cı ildə də tədbirlərin keçirilməsi davam etdiriləcəkdir.

Rayonda 11 siyasi partiyanın yerli təşkilatı fəaliyyət göstərir. Bu partiyalardan 1-i iqtidar, 2-si iqtidaryönümlü, 8-i müxalifət partiyasıdır. İqtidaryönlü və müxalifət partiya üzvlərinin ümumi sayı 354 nəfərdir. 

Respublikanın hər yerində olduğu kimi rayonumuzda da YAP ən nüfuzlu, bütün sahələrdə öz sözünü deməyi bacaran, sıraları günü-gündən artan, xalqın böyük əksəriyyətini özündə birləşdirməyi bacaran partiyadır. Partiya üzvlərinin sayı 2015-ci il ərzində 3814 nəfərə çatmışdır ki, bunun da 649 nəfəri qadın, 1688 nəfərini isə gənclər təşkil edir. Hesabat ilində 105 nəfər partiyaya qəbul olmuşdur.

Müxalifət partiyalarının rayon təşkilatları tərəfindən heç bir kütləvi tədbir keçirilməmişdir. Rayonda ictimai-siyasi vəziyyət sabitdir.

Azərbaycan Respublikası Prezidentinin tapşırığına əsasən “Ölkəmizi tanıyaq” devizi ilə keçirilən tədbirlərlə bağlı 500 nəfərdən yuxarı Naxçıvan Muxtar Respublikası, Tovuz, Ağstafa, Qazax, Gəncə, Şəmkir, Samux, Göygöl və Gədəbəy rayonlarını təmsil edən gənc rayonumuzda olmuş, rayonumuzun təbiəti, tarixi, milli mətbəxi ilə tanış olmuşlar. Qarşılıqlı olaraq rayonumuzun fəal gəncləri də Naxçıvan, Gəncə, Şəmkir, Göygöl şəhərlərində olmuşdur. 

2015-ci il ölkəmizin tarixində keçirilən növbəti demokratik seçkilər ili kimi də qalmışdır. Milli Məclisə növbəti seçkilər keçirilmişdir. Seçicilərimizin böyük aktivliyi ilə keçirilən seçkilərdə ən layiqli namizəd, Yeni Azərbaycan Partiyasının xətti ilə namizədliyi qeydə alınmış İqbal Nəriman oğlu Məmmədov yenidən Milli Məclisə deputat seçilmişdir. Biz leriklilər inanırıq ki, əvvəlki illərdə olduğu kimi hörmətli İqbal müəllim rayonumuzu dövlətimizin qanunverici orqanında ləyaqətlə təmsil edəcək, rayonumuzun problemlərinin həlli istiqamətində bundan sonra da əzmlə çalışacaqdır. 

Azərbaycan Respublikası Prezidentinin tapşırığına əsasən 25 avqust 2015-ci il tarixdən 08 sentyabr 2015-ci il tarixədək səyyar “Asan xidmət”in müasir texniki avadanlıqlarla təchiz edilmiş xüsusi avtobusları rayonumuzun ərazisində olmuş və rayon sakinlərinə xidmət göstərilmişdir. Ümumilikdə 1564 nəfər “Asan xidmət”ə müraciət etmiş, 801 sənəd qəbul edilmiş, 684 nəfərin sənədləri hazırlanaraq təhvil verilmişdir.

2015-ci ildə rayon icra hakimiyyəti başçısı yanında Şuranın 28 iclası keçirilmişdir. Bu iclaslarda iqtisadi, sosial-mədəni və digər yerli əhəmiyyətli 31 məsələ müzakirə edilmişdir. Şuranın iclaslarında qəbul edilmiş qərarlar protokollarla rəsmiləşdirilmişdir. Rayon icra hakimiyyəti başçısı tərəfindən ayrı-ayrı məsələlərlə bağlı 204 sərəncam və 132 əmr imzalanmışdır. 

Şura iclaslarında rayon icra hakimiyyəti başçısı aparatının müvafiq şöbələrinə, ərazi icra nümayəndələrinə tapşırıqlar, müvafiq idarə, təşkilat və müəssisə rəhbərlərinə tövsiyələr verilmiş, qərarların surətləri onlara çatdırılmışdır. Eyni zamanda Şuranın iclas qərarlarının icrasına nəzarət aparatın Sənədlərlə və vətəndaşların müraciətləri ilə iş şöbəsi tərəfindən təmin edilmişdir. Bununla əlaqədar sənədlərlə və vətəndaşların müraciətləri ilə iş şöbəsində xüsusi kitab ayrılmış və müvafiq qeydlər aparılmışdır.

Ölkə başçısının vətəndaş-məmur münasibətləri ilə bağlı tələbkarlığına uyğun olaraq rayon icra hakimiyyəti vətəndaşlarla müntəzəm əlaqəni daim nəzarətdə saxlamış, sakinlərin müraciətlərinə, ərizə və şikayətlərinə diqqətlə yanaşmağa səy göstərmişdir. İl ərzində rayonun bütün inzibati ərazi dairələrində rayon icra hakimiyyəti başçısı tərəfindən rayonda fəaliyyət göstərən idarə, təşkilat və müəssisələrin, rayonun hüquq mühafizə orqanlarının rəhbərləri ilə birlikdə  səyyar qəbul və əhali ilə görüşlər keçirilmişdir. Ərazilərdə keçirilmiş səyyar qəbullarda 4245 nəfər vətəndaş iştirak etmiş, 436 nəfər qəbul edilmiş və onların müraciətlərinə baxılmışdır. Vətəndaşlar su problemini, məktəb, tibb müəssisələrin, elektrik xətlərinin və yolların tikintisini və təmirini, kəndlərə qaz xətlərinin çəkilməsini, işlə təmin olunmasını, evlərinə dəymiş ziyanın bərpasını, evlə təmin olunmasını və digər problemlərinin həllinə köməklik göstərilməsini xahiş etmişlər. Müraciətlərin bir çoxu yerində həll edilmiş və ya həll edilməsi üçün əlaqədar təşkilatlara tapşırıqlar verilmiş, rayonda həlli mümkün olmayan digər məsələlər barədə yuxarı dövlət orqanları qarşısında vəsatət qaldırılmışdır. .  Mart ayında Qosmalıan kəndində keçirilən səyyar görüş-qəbulda Prezident Administrasiyası Regional idarəetmə və yerli özünüidarəetmə orqanları ilə iş şöbəsinin baş məsləhətçisi Habil müəllim Əzənmədov iştirak etmiş,  vətəndaşlar tərəfindən qaldırılan problem və təkliflərlə bağlı fikirlərini çatdırmış, cənab Prezident tərəfindən həyata keçirilən uğurlu siyasi kurs haqqında görüş iştirakçılarına ətraflı məlumat vermişdir.
Rayonumuzun dövlət qulluqçuları və vəzifəli şəxsləri rayon icra hakimiyyəti başçısının bilavasitə rəhbərliyi ilə, eyni zamanda mövcud qanunvericiliyin tələblərinə uyğun olaraq vətəndaşların yazılı və şifahi müraciətlərinə diqqətlə yanaşmağa, onların haqlı tələblərini həll etməyə çalışmışdır. Görülmüş məqsədyönlü tədbirlər nəticəsində vətəndaşlar tərəfindən yuxarı dövlət orqanlarına edilən müraciətlərin sayı azalmışdır. 

2015-ci ildə rayon icra hakimiyyətinə 1270, keçən ilin müvafiq dövrünə nisbətən 145 az yazılı müraciət daxil olmuş, 1192 nəfər, keçən ilə nisbətən 12 nəfər az vətəndaş rayon icra hakimiyyəti başçısının qəbulunda qeydiyyata alınmışdır. 2015-ci ildə Azərbaycan Respublikası Prezidenti Administrasiyasından 375 müraciət, 14 çox, Milli Məclisdən 20 müraciət, 11 az, Nazirlər Kabinetindən 33 müraciət, 4 az, mərkəzi qurumlardan 183 müraciət, 55 az, rayon ərazisindən 659 müraciət, 89 az müraciət daxil olmuşdur. Edilmiş müraciətlər qanunamüvafiq qaydada araşdırılmış və nəticəsi barədə vətəndaşlara cavab verilmişdir.

Hesabat ilində rayon icra hakimiyyəti və beş ərazi icra nümayəndəliyində fəaliyyət göstərən Operativ İdarəetmə Mərkəzləri vasitəsilə 46 vətəndaş rayon mərkəzinə gəlmədən bu mərkəzlər vasitəsilə onlayın qəbul edilmiş, rayon icra hakimiyyətinin elektron poçt ünvanına daxil olmuş 57 nəfərin elektron müraciəti araşdırılmış və cavab verilmişdir.

Vətəndaşlar tərəfindən daxil olan müraciətlər, əsasən, işlə təmin olunma, torpaq islahatı, təhsil haqqı, ünvanlı dövlət sosial yardım istəməsi, mənzil, tikinti, abadlıq, evinə dəymiş ziyanın bərpasına köməklik göstərilməsi, maddi yardım istəməsi və sairə barədə olmuşdur. 

2015-ci ilin yekunları və qarşıda duran vəzifələrin müəyyənləşdirilməsini təmin etmək, əhalini narahat edən məsələlərin həllinə nail olmaq məqsədi ilə ictimaiyyətin nümayəndələrinin iştirakı ilə ərazi icra nümayəndələrinin açıq hesabat iclaslarının keçirilməsi başa çatdırılmışdır. Hesabat yığıncaqlarında ictimaiyyətin nümayəndələri, ağsaqqallar tərəfindən kəndara yollarının, 10 və 04 kv-luq elektrik hava xətlərinin əsaslı təmiri, Lerik şəhərində idman sağlamlıq mərkəzinin, avtovağzalın, Gənclər evinin, Veteranlar evinin, uşaq və gənclər kitabxanasının, yaradıcılıq evinin, ərazilərdə yeni məktəblərin, tibb müəssisələrinin, rabitə şöbələrinin, mədəniyyət obyektlərinin tikintisi, içməli su probleminin həlli, yaşayış məntəqələrinə qaz çəkilişi və əhalini narahat edən digər məsələlər əsas problem kimi səslənmişdir. Qaldırılan problemlərin, verilmiş təkliflərin icrasını vaxtında təmin etmək üçün rayon icra hakimiyyəti başçısı tərəfindən görüləcək işlərə dair tədbirlər planı tərtib edilmiş, rayon icra hakimiyyəti başçısının səlahiyyətlərində olmayan təkliflərin növbəti Dövlət Proqramına daxil edilməsi üçün  yuxarı dövlət orqanlarına müraciətlər edilmişdir. 

Azərbaycan Respublikası Əmlak Məsələləri üzrə Dövlət Komitəsinin sədri Kərəm Həsənovun iştirakı ilə may ayında, Səfərbərlik və Hərbi Xidmətə Çağırış üzrə Dövlət Xidmətinin rəisi Arzu Rəhimovun iştirakı ilə iyul ayında, DSMF-nun sədri Elman Mehdiyevin iştirakı ilə sentyabr ayında Lerik rayonu və digər 5 rayonun sakinləri ilə görüş-qəbul keçirilmiş, rayonumuzun 150 nəfərdən yuxarı sakini qəbullarda iştirak etmişdir. 

Hesabat ilində Kolumbiya Respublikasının Azərbaycandakı səfirliyinin müvəqqəti işlər vəkili Assad Jose Jater Pena və Fransa Respublikasının Azərbaycandakı fövqəladə və səlahiyyətli səfiri Paskal Mönye rayonumuzda olmuş, rayon icra hakimiyyətində onlarla keçirilən görüşdə rayonun qədim tarixi, sosial-iqtisadi inkişafı haqqında qonaqlara ətraflı məlumat verilmişdir. Səfər çərçivəsində qonaq Heydər Əliyev Mərkəzini ziyarət etmiş, rayon tarix və diyarşünaslıq muzeyi, eləcədə “Uzunömürlülər” muzeyində eksponatlarla, rayonun bir sıra tarixi və mədəni abidələri ilə yaxından tanış olmuşdur. 
Rayonumuzun sosial-iqtisadi göstəriciləri, vətəndaşların qəbulu, o cümlədən rayon icra hakimiyyəti başçısının səyyar qəbul-görüşləri, rayon ərazisində keçirilən tədbirləri əks etdirən məlumatların Azərbaycan Respublikası Prezidenti Administrasiyasının Regional idarəetmə və yerli özünüidarəetmə orqanları ilə iş şöbəsi tərəfindən müəyyən edilmiş qrafikə uyğun olaraq RİAİS-ə ötürülməsi, mərkəzi qəzet və televiziyalarda, yerli qəzetdə işıqlandırılması və rayon icra hakimiyyətinin internet saytında yerləşdirilməsi təmin edilmişdir.

Rayon icra hakimiyyəti başçısının 29 inzibatı ərazi dairəsi üzrə  nümayəndələri işlərini Azərbaycan Respublikası Prezidentinin 2012-ci il 06 iyun tarixli 648 saylı Fərmanı ilə təsdiq olunmuş “Yerli icra hakimiyyətləri haqqında Əsasnamə”nin tələblərinə uyğun qurmuşdur. Rayon icra hakimiyyəti başçısı aparatı tərəfindən inzibati ərazi nümayəndələrinin fəaliyyəti mütəmadi olaraq araşdırılmış, onların işindəki nöqsan və çatışmazlıqların aradan qaldırılması üçün müvafiq köməklik göstərilmişdir. Yerlərdə fəaliyyət göstərən idarə və müəssisələrin, sahibkarlıq subyektlərinin işinin qurulması, vətəndaşların şikayətlərinin, qaldırdıqları sosial problemlərin həll edilməsi üçün ərazi icra nümayəndələri tərəfindən iş aparılmış, Azərbaycan Respublikası Prezidenti cənab İlham Əliyevin uğurla həyata keçirdiyi sosial-iqtisadi, siyasi islahatların məzmun və mahiyyətinin, respublikada və rayonumuzda aparılan tikinti-quruculuq işlərinin əhaliyə çatdırılması işi həyata keçirilmişdir. İnzibati  ərazi icra nümayəndələri tərəfindən gənclərin həqiqi hərbi xidmətə çağırılması işi təşkil olunmuş, ərazilərdə aparılan tikinti-abadlıq işlərinə rəhbərlik edilmiş, əhalini narahat edən yerli problemlərin aradan qaldırılması üçün tədbirlər həyata keçirilmişdir.

Rayon icra hakimiyyəti başçısı aparatında inzibati vəzifələrdə kadrlar ixtisas tələbləri nəzərə alınmaqla “Dövlət qulluğu haqqında” Azərbaycan Respublikasının Qanununa müvafiq olaraq yerləşdirilmişdir. 

“Dövlət qulluğu haqqında” Azərbaycan Respublikasının Qanunun tələbinə uyğun olaraq uzun müddət dövlət qulluğunda səmərəli və qüsursuz fəaliyyət göstərən rayon icra hakimiyyəti başçısı aparatının Sənədlərlə və vətəndaşların müraciətləri ilə iş şöbəsinin müdiri Təhməz Əliyevin, Sosial-iqtisadi inkişafın təhlili və proqnozlaşdırılması şöbəsinin baş məsləhətçisi Rafiq Şabanovun, aparatın sürücüsü Əyyar Şahbazovun, Nüvədi ərazi icra nümayəndəsi İntiqam Əsədovun, Əliabad ərazi icra nümayəndəsi Akif Ağayevin, Bürsülüm ərazi icra nümayəndəsinin müavini İxtiyar Zeynalovun, rayon Statistika idarəsinin müdiri Ədail Məmmədovun pensiya yaşı çatdığına, rayon icra hakimiyyəti başçısı aparatının Memarlıq və tikinti şöbəsinin müdiri – baş memar Baləli Rzayevin səhhəti ilə əlaqədar olaraq təntənəli şəkildə təqaüdə yola salınması mərasimi keçirilmişdir.
Rayon icra hakimiyyəti başçısı aparatı və rayonda fəaliyyət göstərən bütün dövlət idarə və müəssisələri müasir kompüter avadanlıqları ilə təmin edilmiş, əksəriyyəti elektron informasiya şəbəkəsinə qoşulmuşdur.

Azərbaycan Respublikası Prezidentinin 2000-ci il 6 mart tarixli 347 saylı Sərəncamı ilə təsdiq olunmuş “Azərbaycan Respublikasının rayon, şəhər, şəhərlərdə rayon icra hakimiyyəti başçıları aparatında sənədlərlə iş barədə Təlimat”ın tələblərinin uyğun olaraq rayon icra hakimiyyəti aparatında və ərazi icra nümayəndəliklərində kargüzarlıq işləri vaxtı-vaxtında araşdırılır, müvafiq tədbirlərin görülməsi və qərarların qəbul edilməsi üçün rayon icra hakimiyyəti başçısı yanında Şura iclaslarında müzakirə edilir. Şəhər, kənd ərazi icra nümayəndəliklərində sənədlərlə işin vəziyyətinin yaxşılaşdırılması, vətəndaşların yazılı və şifahi müraciətlərinə baxılması sahəsində nöqsanların vaxtında aradan qaldırılması üçün təsirli tədbirlər görülür.

Lerik Rayon İcra Hakimiyyəti  Azərbaycan Respublikası  qanunlarının, Prezidentin fərman və sərəncamlarının, göstərişlərinin, Nazirlər Kabinetinin qərar və sərəncamlarının həyata keçirilməsi üçün tələb olunan bütün məsələlərin həllinə, yerli idarəetmə orqanlarının fəaliyyətinin gücləndirilməsinə və onların işinə gündəlik nəzarətə səy göstərmişdir. Respublikamızda aparılan sosial-iqtisadi inkişafın dinamikliyini təmin etmək üçün rayon icra hakimiyyəti başçısı Şuranın, aparatın və şöbələrin işini əlaqələndirmiş, bunun nəticəsində sosial-iqtisadi, ictimai-siyasi vəzifələrin yerinə yetirilməsində operativliyə nail olunmuşdur.

Rayonumuzdakı ictimai stabillik, müxtəlif peşə adamlarının tutduqları vəzifədən asılı olmayaraq dövlətə sədaqətlilik fəaliyyətləri həmişə Azərbaycan Respublikası Prezidentinin diqqət və nəzarətində olmuşdur. Son illər rayon icra hakimiyyəti aparatında, ərazi icra nümayəndəliklərində və ikili tabelikdə olan yerli bölmələrdə çalışan dövlət qulluqçuları, təhsil və səhiyyə işçiləri, sadə peşə adamları Azərbaycan Respublikası Prezidentinin müvafiq sərəncamları ilə əməkdar həkim, əməkdar müəllim, əməkdar jurnalist fəxri adları, orden və medallarla təltif olunmuşdur. Uzun illər rayonumuzun ictimai, mədəni və sosial sahələrində fədakarlıqla çalışan həmkarımız Cəlil Baxşıyevin Azərbaycan Respublikası Prezidentinin sərəncamı ilə “Dövlət Qulluğunda Fərqlənməyə görə” medalı ilə təltif olunması cənab Prezidentin rayonumuzun hər bir sakininə göstərdiyi diqqət və qayğısının bariz nümunəsidir. 

Rayonumuzun inkişafına göstərdiyi qayğı və diqqətə, aparılan quruculuq, abadlıq işlərinə görə rayon əhalisi adından möhtərəm Prezidentimizə dərin minnətdarlığımızı bildirir və əmin edirik  ki, hər bir vətəndaşın yaxşı yaşaması və işləməsi, dövlətçiliyimizin möhkəmləndirilməsi, iqtisadiyyatımızın inkişaf üçün verilmiş Fərman və Sərəncamlar, tapşırıq və tövsiyələr, Nazirlər Kabinetinin 10 yanvar 2016-cı il tarixli iclasındakı proqram xarakterli nitqinizdən irəli gələn vəzifələr layiqincə yerinə yetiriləcək və Lerik rayonunun davamlı sosial-iqtisadi inkişafı təmin ediləcəkdir.
